
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

রসমঞ্জরী।
৩৩



অথ প্রবাস।




 প্রবাস দ্বিমত হয় নিকট আর দূর। দশ দশা হয় তাহে বিষাদ প্রচুর॥ প্রথমেতে চিন্তা দ্বিতীয়াতে জাগরণ। তৃতীয়াতে উদ্বেগ চতুর্থে ক্ষীণতন॥ পঞ্চমে মলিন ষষ্ঠে প্রলাপ বিষাদ। সপ্তমেতে ব্যাধি হয় অষ্টমে উন্মাদ॥ নবমেতে মোহ হয় দশমে মরণ। অনুভবে বুঝে লবে দেখিয়া লক্ষণ॥




অথ সম্ভোগ।




সম্ভোগের চারি ভেদ করিয়া বাখান। সঙ্ক্ষিপ্ত সঙ্কীর্ণ সম্পূর্ণ সমৃদ্ধিমান॥ পূর্ব্বরাগ পরে অল্প চুম্ব অল্প কোল। সঙ্ক্ষিপ্ত সে রতি তাহে চিত্ত হয় লোল॥ মানভঙ্গে পুরুষ সঙ্গে মেলন যে হয়। সঙ্কীর্ণ তাহার নাম কবিগণ কয়॥ কিঞ্চিৎ প্রবাস পরে হয় যে মেলন। সংপূর্ণ তাহার নাম কহে কবি গণ॥ সুদূর প্রবাস পরে মেলন যে রস। সে রস সমৃদ্ধি মান দম্পতী অবশ॥




অথ সম্ভোগের প্রকার।




 দর্শন স্পর্শন কথা পথরোধ বাস। বনখেলা জলখেলা গীত বাদ্য হাস॥ লুক্কাওন মধুপান আদি নানা মত। অনন্ত অনন্তভাব বিরচিব কত॥




অথ দর্শন।




 দরশন তিন মত নাগরী নাগরে। সাক্ষাৎ স্বপন আর পটে চিত্র ধরে॥

